
როგორც როსტოველებს უნდოდათ... 

 

თბილისი. “ლოკომოტივის” სტადიონი. 3 ოქტომბერი. 
“დინამო” (თბილისი) - ასკ (დონის როსტოვი) - 0:0. 

“დინამო”: სტეფანია, ძოძუაშვილი, ჭელიძე, ხურცილავა, ხინჩაგაშვილი, 

პეტრიაშვილი, გავაშელი, მ. მაჩაიძე, ყიფიანი, გუცაევი, ფ. რეხვიაშვილი. 

ასკ: ბოიჩენკო, სეროსტანოვი, გეტმანოვი, მოგილინი, აბრამოვი, ანტონოვი, 

კუჩინსკასი, ესკოვი, ჩიხლაძე, აფონინი, ჩურკინი. 
მსაჯი: ნ. კირსანოვი (კიევი). 

დუბლიორები - 0:0. 

 

ჯერ კიდევ მაშინ, როცა მწვრთნელებმა სამსაჯო ოთახში შეავსეს მომავალი 

მატჩის ოქმი, ცხადი და ნათელი შეიქნა როსტოველთა საერთო გეგმა და ტაქტიკური 

ჩანაფიქრი: მათ თბილისში ქულის აღება უნდოდათ, ამიტომ ღრმა დაცვითი სისტემით 

ითამაშეს. 

ეს ბუნებრივი და გასაგები ამბავია. არმიელები იმ ბოლო 2 ადგილზე იმყოფებიან, 

რომელიც საგაისოდ “ა” კლასში I ლიგამდე ჩამოქვეითებით იმუქრება და 1 ქულა 

თბილისელებთან მათ ყოველმხრივ უწყობდა ხელს, ვინაიდან გუნდს შინ დარჩენილი 
აქვს 4 მატჩი და ეს 1 ქულა პლუს სხვა დანარჩენები, შეიძლება სავსებით საკმარისი 

აღმოჩნდეს, უმაღლეს ლიგაში დასარჩენად. ის, რომ აფონინს ¹№10 მაისური ეცვა, 

შეცდომაში ვერ შეიყვანდა ვერავის - აფონინი ნამდვილი მცველია და მთელი თავისი 

საფეხბურთო კარიერა, მათ შორის სსრ კავშირის პირველ ეროვნულ ნაკრებშიც, 
გატარებული აქვს მცველის პოსტზე, ამიტომ თავისი ¹№10 მაისურით იგი 

დინამოელებთან მატჩში დამატებითი მცველი იქნებოდა. 

ასეც მოხდა. როგორც კი დაიწყო თამაში, პირველივე წუთებიდან როსტოველები 

5 მცველით, აფონინთან ერთად, საფუძვლიანად ჩაიკეტნენ თავიანთ საჯარიმო 

მოედანზე, შუა მინდორზე 3 ნახევარმცველი განალაგეს და თავდასხმის ხაზზე დატოვეს 

მხოლოდ 2 ფორვარდი - ჩურკინი და ჩიხლაძე (ეს ის ჩიხლაძეა, რომელიც ორიოდე 

წლის წინ ქუთაისის “ტორპედოში” გამოდიოდა). გუნდს კონკრეტული გეგმა ჰქონდა: 

დინამოელთა თითოეული შემტევი მოთამაშის წინააღმდეგ გაძლიერებული ძალებით 

ემოქმედა, ღიად არ დარჩენოდა ადგილი დაცვის ზონაში და შესაძლო კონტრშეტევის 

შემთხვევაშიც ფრთხილად ემოქმედა - მცირე ძალებით, შორი დისტანციიდან 
დარტყმით. 

სტუმრებმა ეს ამოცანა წარმატებით შეასრულეს, ზუსტად გეგმის მიხედვით 

ითამაშეს და შინ ის უძვირფასესი ქულა წაიღეს, რომელმაც საბოლოო ბალანსის 

გამოყვანისას მათ შეიძლება დაუფასებელი სამსახური გაუწიოს. 

მაგრამ ეს სწორედ ის ქულაა, რომელიც ასევე ძვირფასი იყო ჩვენი გუნდისთვისაც 
და რომელიც ასე სჭირდება მას მეორე თუ მესამე საპრიზო ადგილისთვის 

საბრძოლველად. გულშემატკივრები კარგად არიან გარკვეული სატურნირო ცხრილის 

ახლანდელ რთულ პერიპეტიებში, ზუსტად აქვთ გამოთვლილი, რომ “არარატს”, 

მოსკოვის “დინამოს”, “ზარიას”, “სპარტაკსა” და “ტორპედოს” თბილისის “დინამოსთან” 

ერთად უაღრესად დაძაბული, უკომპრომისო ბრძოლა აქვთ გამართული ცხრილის 

სათავეში მოსახვედრად და სულ 1 ქულის დაკარგვამ შესაძლოა გამოიწვიოს 2-3 

ადგილით უკან დახევა, მითუმეტეს, რომ თბილისის “დინამოს” გატანილი და 

მიღებული ბურთების სხვაობა ვერა აქვს მთლად სახარბიელო. 



დიდი ხანი არ გასულა მას შემდეგ, რაც ჩვენმა გუნდმა თავი დააღწია ერთობ 

უსიამოვნო, სერიოზულ კრიზისს, გამოასწორა თამაში, სტაბილური, დამაჯერებელი 

გახადა იგი და კვლავ დაიბრუნა ის ადგილი, რომელიც მას საბჭოთა ფეხბურთის 
ავანგარდში ეკუთვნის, მაგრამ ცალკეული შეცდომები მაინცაა დარჩენილი და 

განვლილი მატჩის დანაკარგიც ამ შეცდომის შედეგია. 

ჩვენი აზრით, თბილისელებმა არ იციან, თუ როგორ უნდა ბრძოლა ღრმა დაცვაში 

მყოფი მეტოქის წინააღმდეგ. ეს პირველი შემთხვევა არაა, როცა მათ აბსოლუტური 

ტერიტორიული უპირატესობით მიჰყავთ თამაში, 75-80 წუთს მოპირდაპირე  ნახევარზე 
ატარებენ და საბოლოოდ ვერაფერი სარგებელი გამოაქვთ აქედან. როგორ არ უნდა 

გაიხსენო I წრის მატჩი თბილისში “ფახთაქორთან”, რომელიც ჩვენს გუნდს რამდენიმე 

ბურთის განსხვავებით უნდა მოეგო, საბოლოოდ კი 2 ქულა ტაშკენტელებს ხვდათ 

წილად. მაშინაც ასე იყო: ვუტევდით, ვუტევდით, სახიფათო მომენტებს თვლა არ 

ჰქონდა, ხოლო სასურველ შედეგს მაინც ვერ მივაღწიეთ. 

როსტოველებთან განცდილი წარუმატებლობა პირდაპირი შედეგია 

დინამოელთა არასწორი ტაქტიკური თამაშისა. ისინი უამრავ დროს კარგავენ შუა 

მინდორში ბურთის ტარებისას, გაუთავებელი დრიბლინგი იქცა ზოგიერთი ჩვენი 

ფეხბურთელის განუკურნებელ სენად და ეს ერთხელ კიდევ გამოჩნდა ამ მატჩში. 

დრიბლინგს მაშინ აქვს ფასი და აზრი, როცა იგი ტაქტიკურ ამოცანას ემსახურება, ხელს 
უწყობს მოწინააღმდეგის რიგებში დეზორგანიზაციის შეტანას, თორემ თუ ბურთის 

ტარება თვითმიზნად იქცა - ეს მხოლოდ ვნებს საქმეს. გავაშელი, ხურცილავა, მაჩაიძე, 

ძოძუაშვილი და სხვანი კი, საჭიროა ეს თუ არა, თავიანთ მოვალეობად მიიჩნევენ “ცოტა 

ხნით” მოაცდევინონ ღია პოზიციაში მყოფ პარტნიორს და შუა მინდორში იტრიალონ 
სანამ მეტოქის მხრივ ყველა მცველი და მეკარეც იდეალური წესით განლაგდებიან 

შეტევის მოსაგერიებლად. 

განვლილ მატჩში საჭირო იყო გრძელი, შორეული გადაცემები, სწრაფი 

კომბინაციები მინდვრის მთელ სიგანეზე, კარში დარტყმები შორი მანძილიდან. 

ყველაფერი ეს თბილისელმა ფეხბურთელებმა დაივიწყეს და არსებითად გაუადვილეს 

სტუმრებს კარის უხიფათობის შენარჩუნება. ამ სიტუაციაში, ვფიქრობთ, თამაშში 

გარდატეხის შეტანა შეეძლო კუტივაძეს, მაგრამ იგი მინდორზე არ გამოიყვანეს, სხვამ 

კი არ ისურვა ასეთი ფუნქციების შესრულება. 

დასანანია, ძალზე დასანანი, რომ შინ ასე საჭირო ქულა დავკარგეთ ბრძოლის 

საპასუხისმგებლო და ძნელ ეტაპზე, მაგრამ თბილისის “დინამოს” სატურნირო 
მდგომარეობა კვლავინდებურად პერსპექტიულია და დანაკარგის გამოსწორება 

დარჩენილ მატჩებში შეიძლება. ეს კარგად უნდა ახსოვდეთ ჩვენს ფეხბურთელებს, 

განსაკუთრებით 8 ოქტომბრის შეხვედრისთვის ტრადიციულად ყველაზე უფრო ძნელ 

მოწინააღმდეგესთან - მოსკოვის “დინამოსთან”. 

 
ბ. ქორქია. 

“ლელო”, 5 ოქტომბერი, 1971 წ. 

 


